
O‘SIB KELAYOTGAN ALFA 
AVLODINING SHAXSIY VA 
PSIXIK RIVOJLANISHI

Jo‘rayeva Dilfuza Abdug‘aniyevna
Alisher Navoiy nomidagi O‘zbek tili va adabiyoti universiteti o‘qituvchisi

Annotatsiya: Mazkur maqolada sun’iy intellekt muhitida shakllanayotgan Alfa avlodining shaxsiy va psixik rivojlanishi­
ning ijtimoiy-psixologik xususiyatlari tahlil qilingan. Sun’iy intellekt texnologiyalarining bolalarning kognitiv rivojlanishi, 
emotsional barqarorligi, motivatsion sohasi, kommunikativ kompetensiyasi hamda ijtimoiylashuv jarayoniga ta’siri ilmiy 
manbalar asosida yoritilgan. Shuningdek, raqamli muhitning shaxs rivojlanishidagi ijobiy imkoniyatlari va ehtimoliy psi­
xologik xavflari tahlil qilinib, Alfa avlodining sog‘lom psixik rivojlanishini ta’minlashga qaratilgan psixologik-pedagogik yon­
dashuvlar asoslab berilgan.

Kalit so‘zlar: sun’iy intellekt, Alfa avlodi, shaxs rivojlanishi, psixik rivojlanish, kognitiv rivojlanish, emotsional rivojlanish, 
ijtimoiylashuv, raqamli muhit, raqamli savodxonlik, psixologik xavfsizlik, ta’lim texnologiyalari, sun’iy intellekt texnologi­
yalari.
Abstract: This article examines the socio-psychological characteristics of the personal and psychological development 
of Generation Alpha growing up in an environment shaped by artificial intelligence technologies. Based on contemporary 
scientific research, the study analyzes the impact of artificial intelligence on children’s cognitive development, emotional 
stability, motivation, communication competence, and socialization. The paper also discusses both the opportunities and 
potential psychological risks of the digital environment and substantiates psychological and pedagogical approaches 
aimed at ensuring the healthy personal and psychological development of Generation Alpha.

Key words: artificial intelligence, Generation Alpha, personality development, psychological development, cognitive 
development, emotional development, socialization, digital environment, digital literacy, psychological safety, educational 
technologies, artificial intelligence technologies.
Аннотация: В статье рассматриваются социально-психологические особенности личностного и психического 
развития поколения Альфа, формирующегося в условиях широкого распространения технологий искусственного 
интеллекта. На основе современных научных исследований проанализировано влияние искусственного интел­
лекта на когнитивное развитие, эмоциональную устойчивость, мотивационную сферу, коммуникативную компе­
тентность и процессы социализации детей. Особое внимание уделено как позитивным возможностям цифровой 
среды, так и потенциальным психологическим рискам, а также обоснованы психолого-педагогические подходы к 
обеспечению гармоничного развития личности детей поколения Альфа.

Ключевые слова: искусственный интеллект, поколение Альфа, развитие личности, психическое развитие, когни­
тивное развитие, эмоциональное развитие, социализация, цифровая среда, цифровая грамотность, психологиче­
ская безопасность, образовательные технологии, технологии искусственного интеллекта.

KIRISH
Axborot-kommunikatsiya texnologiyalarining jadal rivojlanishi, raqamli iqtisodiyotning kengayishi va sun’iy 

intellekt texnologiyalarining barcha sohalarga keng tatbiq etilishi inson hayotining deyarli barcha jabhalariga 
ta’sir ko‘rsatmoqda. Ayniqsa, XXI asrning ikkinchi o‘n yilligidan keyin tug‘ilgan Alfa avlodi aynan sun’iy intellekt, 
raqamli platformalar, intellektual algoritmlar, virtual muloqot va avtomatlashtirilgan ta’lim muhitida shakllana­
yotgan birinchi avlod sifatida tavsiflanadi. Ushbu avlodning shaxsiy va psixik rivojlanishi oldingi avlodlardan 
sezilarli darajada farq qilib, ijtimoiylashuv, kognitiv taraqqiyot, emotsional holat, qadriyatlar tizimi hamda shaxs­
lararo munosabatlarning shakllanishida yangi psixologik qonuniyatlarni yuzaga keltirmoqda.

MAVZUGA OID ADABIYOTLAR SHARHI
Alfa avlodiga mansub bolalar tug‘ilgan paytdanoq raqamli texnologiyalar bilan o‘ralgan muhitda hayot 

kechirmoqda. Ular uchun sun’iy intellekt asosida ishlovchi ovozli yordamchilar, intellektual o‘yinlar, adaptiv 
ta’lim platformalari, robototexnika, virtual reallik va generativ texnologiyalar kundalik hayotning tabiiy qismi 
hisoblanadi. Marc Prensky (2001) va Don Tapscott (2009) ta’kidlaganidek, raqamli avlod vakillari texnologiyalar 
bilan uzviy integratsiyalashgan holda voyaga yetadi. Shu sababli ularning atrof-muhitni anglash usuli, axborotni 
qabul qilish, qayta ishlash va qaror qabul qilish jarayonlari ham an’anaviy muhitda tarbiyalangan bolalardan 
ma’lum darajada farq qiladi. [3]

Kognitiv rivojlanish nuqtayi nazaridan sun’iy intellekt muhiti Alfa avlodida tezkor axborotni qayta ishlash, 
vizual idrokning yuqori darajada rivojlanishi, ko‘p vazifalilik, raqamli savodxonlik va mustaqil axborot izlash 
ko‘nikmalarining shakllanishiga xizmat qiladi. Jean Piagetning kognitiv rivojlanish nazariyasi hamda Lev 
S. Vygotskyning sotsiokultural rivojlanish konsepsiyasi ushbu jarayonlarni tushuntirishda muhim metodologik 
asos bo‘lib xizmat qiladi. Interaktiv ta’lim tizimlari har bir o‘quvchining individual xususiyatlarini hisobga olgan 
holda o‘qitish imkoniyatini yaratadi. Bunda ta’lim mazmuni bolaning qobiliyati, bilim darajasi, o‘qish sur’ati va 
ehtiyojlariga moslashtirilib taqdim etiladi. Natijada ta’lim samaradorligi ortib, bilish faolligi, mustaqil fikrlash va 
muammolarni hal qilish kompetensiyalari yanada rivojlanadi. [1]

Shu bilan birga, sun’iy intellekt muhitida o‘sish kognitiv jarayonlarning ayrim jihatlariga salbiy ta’sir ham 
ko‘rsatishi mumkin. John Sweller tomonidan ishlab chiqilgan Cognitive Load Theory (Kognitiv yuklama nazari­
yasi) hamda Nicholas Carrning raqamli axborotning inson tafakkuriga ta’siri haqidagi tadqiqotlari doimiy ravishda 
qisqa formatdagi axborotlar bilan ishlash diqqatning barqarorligi pasayishiga, chuqur tahlil qilish qobiliyatining 
susayishiga hamda xotiraning tashqi raqamli manbalarga ortiqcha bog‘lanishiga olib kelishi mumkinligini ko‘rsa­
tadi. Bu holat “raqamli kognitiv yuklama” deb ataluvchi psixologik hodisa bilan izohlanadi. Axborotning haddan 
ziyod ko‘pligi bolada muhim va ikkinchi darajali ma’lumotlarni saralash qobiliyatini murakkablashtiradi. [3]

Shaxs rivojlanishida ham sun’iy intellekt muhitining ta’siri juda keng qamrovlidir. Lev S. Vygotsky hamda 
Sherry Turkle tadqiqotlarida qayd etilganidek, Alfa avlodi o‘zining shaxsiy “Men” konsepsiyasini nafaqat real 
ijtimoiy munosabatlar orqali, balki raqamli platformalardagi ijtimoiy faollik asosida ham shakllantirmoqda. Virtual 
muhitda o‘zini namoyon qilish imkoniyati bolalarning ijodkorligi, tashabbuskorligi va kommunikativ faolligini 
rivojlantirishi mumkin. Biroq raqamli muhitdagi ijtimoiy baholash, layklar, reytinglar va algoritmlar orqali shakl­
lanuvchi ijtimoiy maqom ba’zi hollarda shaxsiy o‘z-o‘zini baholashning tashqi omillarga haddan tashqari bog‘la­
nishiga sabab bo‘ladi. Bu esa o‘z navbatida shaxsiy barqarorlikning pasayishi, tashqi bahoga qaramlik, ijtimoiy 
taqqoslash va emotsional qoniqmaslik kabi holatlarni keltirib chiqarishi mumkin.

Psixik rivojlanishning emotsional sohasida ham sun’iy intellekt texnologiyalari ikki tomonlama ta’sir ko‘rsa­
tadi. Daniel Golemanning emotsional intellekt nazariyasi hamda Sherry Turklening raqamli muloqot bo‘yicha 
tadqiqotlari ushbu jarayonlarni ilmiy asoslaydi. Bir tomondan, interaktiv ta’lim, kognitiv trenajyorlar, psixologik 
mobil ilovalar va raqamli terapiya vositalari bolalarning emotsional holatini nazorat qilish, stressni kamaytirish 
va psixologik qo‘llab-quvvatlash imkoniyatlarini kengaytiradi. Ayrim sun’iy intellekt tizimlari bolaning emotsional 
holatini tahlil qilish orqali individual psixologik tavsiyalar ham bera oladi. Ikkinchi tomondan esa virtual mulo­
qotning ortishi real emotsional munosabatlarning qisqarishiga, empatiya darajasining pasayishiga, jonli ijtimoiy 
munosabatlarga bo‘lgan ehtiyojning kamayishiga sabab bo‘lishi mumkin.

TADQIQOT METODOLOGIYASI
Mazkur tadqiqotni amalga oshirishda nazariy-pedagogik hamda psixologik yondashuvlarga asoslangan 

ilmiy tadqiqot usullaridan foydalanildi. Jumladan, ilmiy adabiyotlarni tahlil qilish, qiyosiy-taqqoslash, tizimli tahlil, 
umumlashtirish va interpretatsiya usullari qo‘llanildi.

Tadqiqotning dastlabki bosqichida sun’iy intellekt texnologiyalarining bolalar psixikasi va shaxs rivojlani­
shiga ta’siri bo‘yicha mahalliy hamda xorijiy ilmiy manbalar o‘rganildi. Xususan, Alfa avlodining psixologik xusu­
siyatlari, raqamli muhitning kognitiv rivojlanish, emotsional holat va ijtimoiylashuv jarayonlariga ta’siri yuzasidan 
mavjud ilmiy qarashlar qiyosiy-taqqoslash usuli asosida tahlil qilindi.

Tizimli tahlil usuli yordamida sun’iy intellekt texnologiyalarining Alfa avlodi rivojlanishiga ijobiy va salbiy 
ta’sir etuvchi omillari o‘zaro bog‘liqlikda baholandi. Shuningdek, kognitiv rivojlanish, emotsional barqarorlik, 
kommunikativ faollik, raqamli savodxonlik va shaxsiy rivojlanish ko‘rsatkichlari o‘zaro integratsiyalashgan holda 
tahlil qilindi.

Tadqiqot natijalarini umumlashtirish jarayonida ilmiy manbalardan olingan nazariy qarashlar sintez qilinib, 
sun’iy intellekt texnologiyalaridan ta’lim jarayonida oqilona foydalanishning Alfa avlodi psixik rivojlanishiga ta’siri 
ilmiy jihatdan asoslandi. Tadqiqotda qo‘llanilgan metodologik yondashuvlar sun’iy intellekt muhitida voyaga 
yetayotgan bolalarning rivojlanish xususiyatlarini kompleks baholash, mavjud muammolarni aniqlash hamda 
ularni bartaraf etishga qaratilgan ilmiy-amaliy tavsiyalarni ishlab chiqishga xizmat qildi.

Ijtimoiylashuv jarayonida ham Alfa avlodi yangi xususiyatlarni namoyon etmoqda. Ilgari bolalarning ijti­
moiy tajribasi asosan oila, mahalla va maktab orqali shakllangan bo‘lsa, bugungi kunda raqamli platformalar, 
ijtimoiy tarmoqlar, onlayn o‘yinlar va sun’iy intellekt asosidagi kommunikatsiya vositalari ijtimoiylashuvning 
muhim subyektlariga aylanmoqda. Bu esa ijtimoiy rollarni o‘zlashtirish, qadriyatlar tizimining shakllanishi va 
axloqiy ong rivojlanishiga bevosita ta’sir ko‘rsatmoqda. Motivatsion sohada ham muayyan o‘zgarishlar kuzati­
ladi. Sun’iy intellekt texnologiyalari asosida tashkil etilgan ta’lim jarayonida o‘quvchilarning qiziqishlariga mos 
vazifalar, individual tavsiyalar va o‘yinlashtirish elementlari motivatsiyani oshiradi. Biroq doimiy tezkor natijaga 
yo‘naltirilgan raqamli muhit ba’zi bolalarda sabr-toqatning kamayishi, uzoq muddatli maqsadlarga intilishning 
susayishi va tez qoniqish ehtiyojining kuchayishiga olib kelishi mumkin.

Alfa avlodining psixologik xavfsizligi ham zamonaviy tadqiqotlarning muhim obyekti hisoblanadi. Kiber­
bulling, axborot manipulyatsiyasi, yolg‘on ma’lumotlar tarqalishi, sun’iy intellekt orqali yaratilgan soxta kontent 
(deepfake), raqamli qaramlik va shaxsiy ma’lumotlar xavfsizligi bolalar psixikasiga salbiy ta’sir ko‘rsatishi 
mumkin. Shu bois raqamli gigiyena, axborot xavfsizligi, mediasavodxonlik va tanqidiy fikrlash kompetensiyala­
rini shakllantirish zamonaviy ta’limning ustuvor vazifalaridan biriga aylanmoqda. [4]

Zamonaviy psixologiya nuqtayi nazaridan Alfa avlodining shaxsiy rivojlanishida inson va sun’iy intellekt 
o‘rtasidagi hamkorlik munosabatlarini to‘g‘ri tashkil etish muhim ahamiyatga ega. Sun’iy intellekt inson aqlini 
almashtiruvchi emas, balki uning intellektual imkoniyatlarini kengaytiruvchi vosita sifatida qo‘llanilganda shaxs­
ning kognitiv, ijodiy va kasbiy salohiyatini yuksaltirishga xizmat qiladi. Shuning uchun ta’lim muassasalarida 
raqamli texnologiyalardan foydalanish psixologik-pedagogik qonuniyatlar asosida tashkil etilishi, bolalarning 
yosh xususiyatlari, emotsional ehtiyojlari va ijtimoiy rivojlanish bosqichlari hisobga olinishi zarur.

Oila va maktab Alfa avlodining sog‘lom psixik rivojlanishini ta’minlovchi asosiy ijtimoiy institutlar hisoblanadi. 
Ota-onalar va pedagoglar raqamli texnologiyalardan foydalanish vaqti, mazmuni va maqsadini muvofiqlash
tirishi, bolalar bilan jonli muloqot, hamkorlikdagi faoliyat va emotsional qo‘llab-quvvatlashni ta’minlashi lozim. 
Sun’iy intellekt imkoniyatlaridan oqilona foydalanish, raqamli muhit va real hayot o‘rtasida muvozanatni saqlash 
hamda psixologik barqarorlikni rivojlantirish Alfa avlodining barkamol shaxs sifatida shakllanishining muhim 
sharti hisoblanadi.

XULOSA VA TAKLIFLAR:
Xulosa qilib aytganda, sun’iy intellekt muhitida o‘sib kelayotgan Alfa avlodi shaxsiy va psixik rivojlanishining 

o‘ziga xosligi raqamli texnologiyalarning kognitiv, emotsional, ijtimoiy va motivatsion sohalarga kompleks ta’siri 
bilan belgilanadi. Ushbu muhit intellektual salohiyatni rivojlantirish, mustaqil ta’lim olish, ijodiy fikrlash va inno­
vatsion kompetensiyalarni shakllantirish uchun keng imkoniyatlar yaratsa-da, emotsional barqarorlik, ijtimoiy 
munosabatlar, axborot xavfsizligi va psixologik salomatlik bilan bog‘liq muayyan xavflarni ham yuzaga keltiradi. 
Shu bois Alfa avlodining shaxsiy va psixik rivojlanishini tadqiq etish, sun’iy intellekt texnologiyalarining psixo­
logik ta’sirini ilmiy jihatdan baholash hamda ulardan samarali va xavfsiz foydalanish mexanizmlarini ishlab 
chiqish zamonaviy psixologiya va pedagogika fanlarining dolzarb ilmiy yo‘nalishlaridan biri hisoblanadi.

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

